
 
  

Verðgægir kemur til byggða - hvað kostar jólamaturinn? 

„Ég kaupi sætabrauð og súkkulaði 

súpur og ávexti og kjöt og smér 

klyfjaður góssi burt ég held með hraði 

og hleð í skottið allskyns gúmmelaði 

þá mega jólin koma fyrir mér.“  

Það geta væntanlega flestir landsmenn tengt við þetta textabrot Braga Valdimars Skúlasonar, enda 
jólahátíðin matarhátíð mikil í hugum margra. Þá nýta margir hverjir tækifærið og gera vel við sig í mat og 
drykk, og svigna stofuborðin undan alls kyns kræsingum er prýða yfirleitt aðeins matseðla í desember, s.s. 
hangikjöti og hamborgarhrygg. Hin miklu matarinnkaup kosta að sjálfsögðu sitt og er pyngjan léttari og 
fjárhirslurnar grynnri þegar loks er búið að byrgja sig upp fyrir jólin. En hver er matarkostnaðurinn og hvernig 
hefur hann tekið breytingum milli ára? Til að svara þessari spurningu fór Greiningardeild á stúfana, fór yfir 
auglýsingar í blöðum og bæklingum og tók saman einfalda jólamatarkörfu.  

Settir voru saman þrír mismunandi jólamatseðlar. Til einföldunar fórum við ekki ofan í saumana á hverri 
máltíð og því eru ekki öll hráefni sem uppskriftirnar kveða á um tiltekin hér. Af þeim sökum má áætla að 
verð hvers matseðils hér sé eitthvað lægra en gengur og gerist.  Matseðlana ber að líta í töflunni hér að 
neðan1. Sama meðlæti er á öllum matseðlum, þ.e. laufabrauð, forsoðnar kartöflur, grænar baunir og rauðkál. 
Eins og sést er nokkur verðmunur á milli matseðla, og þá sérstaklega sker matseðill 2 sig úr. Eru það einkum 
tvær vörur sem útskýra mismuninn: hangilærið, sem er dýrasta kjötið í þessum samanburði, og konfektið, 
sem er dýrasti eftirrétturinn.   

 

Matseðill 1 Matseðill 2 Matseðill 3 

Hangilæri og meðlæti. 
Jólaöl með máltíðinni og Jólabrie 

í eftirrétt. 

Hamborgarhryggur og meðlæti. 
Malt og appelsín með máltíðinni 

og Jólaís í eftirrétt. 

Kalkúnn og meðlæti.  
Jólaöl með máltíðinni og konfekt 

í eftirrétt. 

Kostnaður: 7.592 krónur 
Hlutdeild kjöts í kostnaði: 47% 

Kostnaður: 5.423 krónur 
Hlutdeild kjöts í kostnaði: 28% 

Kostnaður: 7.788 krónur 
Hlutdeild kjöts í kostnaði: 18% 

 

Undanfarin ár hefur Alþýðusamband Íslands (ASÍ) framkvæmt verðkönnun á jólamat og birt niðurstöðurnar 
á vefsíðu sinni. Til gagns og gamans höfum við tekið þessi gögn saman til að sjá hvernig verðþróun 
fyrrgreindra matseðla hefur verið síðustu ár, miðað við lægsta verð hverju sinni. Áður en lengra er haldið er 
vert  að taka fram að oft eru tilboð á jólamat fyrir hátíðarnar sem geta að einhverju leyti skekkt myndirnar 
hér að neðan2. Þá vantaði gögn í einstaka tilvikum en við þær aðstæður var gripið til þess ráðs að styðjast 
við auglýst verð í dagblöðum og tímaritum frá þeim tíma.  

Líkt og sést hér að neðan er matseðill 1 hástökkvarinn en hann hefur hækkað um 42% frá árinu 2009. Er 
hækkunin knúin áfram af mikilli verðhækkun hangilæris, en það hefur hækkað um 68%. Matseðlar 2 og 3 
hafa hækkað nokkuð minna, enda hógværari hækkana að gæta í þeirra undirliðum. Þegar litið er til 
raunbreytinga milli áranna 2009 og 2015 kemur í ljós að fimm vörur af þrettán hafa lækkað að raunvirði.  

 

                                                           
1 Til að finna heildarverð hvers matseðils er reiknað með einu kílói af kjöti og tveimur lítrum af gosi. Hægt er að púsla matseðlunum saman á 
margvíslegan hátt til að fá ólíkar niðurstöður. 
2 Þá er einkum átt við að verðkönnunin taki til tilboðsverð eitt árið en ekki næsta ár. Hækkunin getur þannig verið ofmetin. Þetta á að 
sjálfsögðu einnig við í hina áttina, þ.e. að lækkunin sé ofmetin.  

Heimildir: Alþýðusamband Íslands, Morgunblaðið, Fréttablaðið 

Fyrir áhugasama höfum við einnig teiknað upp nafnverðsþróun allra undirliða. Verð á eftirréttum og gosi 
virðist hafa gefið eftir á þessu ári en fjórar vörur af sex hafa lækkað í verði frá því í desember 2014.  
 

 

Heimildir: Alþýðusamband Íslands, Morgunblaðið, Fréttablaðið 

Kaupmáttur launa mældur í jólamat 

Brattar launahækkanir á vinnumarkaði hafa verið mikið til umfjöllunar á þessu ári, einkum vegna ótta við að 
þær kyndi undir verðbólgunni. Enn sem komið er hefur verðbólgan haldist fremur lítil og hefur því kaupmáttur 
launa aukist töluvert, eða um 6% á síðustu tólf mánuðum (miðað við október). En hvernig hafa þessar 
launahækkanir skilað sér til neytenda í formi jólamatar? 

Ef við byrjum á því að skoða kaupmátt launa mældan í jólamatseðlunum hér að ofan sést að ef miðað er 
við 2009 hefur kaupmáttur aukist í öllum tilvikum. Með öðrum orðum, einstaklingar og fjölskyldur geta að 
jafnaði keypt meira af hverjum matseðli – t.d. meira kjöt, þrjár dósir af grænum baunum eða tvö box af 
laufabrauði – heldur en hægt var árið 2009. Mest er kaupmáttaraukningin ef miðað er við matseðil 2 en 
skýrist það einkum af því að laun hafi vaxið langt umfram verð á hamborgarhrygg. Þannig getur hinn almenni 
launþegi keypt fleiri hamborgarhryggi fyrir launin sín en hann gat í fyrra. Sömu sögu er að segja um 
hangilæri, en verð á kalkún hefur aftur á móti hækkað umfram laun og hefur því kaupmáttur mældur í kalkún 
lækkað.  

Heimildir: Alþýðusamband Íslands, Morgunblaðið, Fréttablaðið, Hagstofa Íslands 

Við viljum ítreka að greining þessi byggir á birtum verðum á ákveðnum tíma. Í desember eru verðbreytingar 
tíðar og keppast verslanir við að bjóða upp á hin ýmsu tilboð. Þar af leiðandi geta þau verð sem hér eru 
notuð fyrir árið 2015 verið dottin úr gildi á morgun.  

Hér má finna fyrirvara 

